
Parathënie 

 
Pse përgatiten raportet  

Ky raport i dorëzohet Kongresit nga ana e Departamentit të Shtetit, në pajtim me pjesën 
102 (b) të Aktit për liritë fetare në botë (IRFA) të vitit 1998. Ky ligj parasheh që Sekretari i 
Shtetit, me ndihmën e Ambasadorit të posaçëm për liritë fetare në botë t'ia parashtrojnë 
Kongresit "Raportin vjetor për liritë fetare në botë, me çka plotësohen Raportet e fundit për 
të drejtat e njeriut, duke siguruar informata plotësuese të detajuara për çështjet e lidhura 
me liritë fetare në botë".  

Si përgatiten raportet 

Ambasadat e Shteteve të Bashkuara i përgatisin propozimet e para të këtyre raporteve, 
duke mbledhur informata nga burime të ndryshme, përfshirë zyrtarët qeveritarë dhe 
bashkësitë fetare, organizatat joqeveritare, gazetarët, vëzhguesit e të drejtave të njeriut, 
grupet fetare dhe kuadri akademik. Mbledhja e këtyre informatave mund të jetë detyrë e 
rrezikshme dhe nëpunësit e Shërbimit të punëve të jashtme të Shteteve të Bashkuara 
vazhdimisht janë munduar që në kushte të vështira dhe shpeshherë të rrezikshme, të 
bëjnë hulumtimin e raporteve për shkeljet e të drejtave të njeriut, mbikëqyrjen e 
zgjedhjeve dhe t’u dalin në ndihmë personave të rrezikuar për shkak të besimit të tyre 
fetar.  

Zyra për liritë fetare në botë ka bashkëpunuar me të tjerë gjatë mbledhjes dhe analizës së 
informatave të raporteve shtetërore, duke u bazuar në ekspertizën e zyrave tjera të 
Departamentit të Shtetit, organizatave fetare, organizatave tjera joqeveritare, zyrtarëve të 
qeverive të huaja, përfaqësuesve të Kombeve të Bashkuara dhe organizatave dhe 
institucioneve tjera ndërkombëtare dhe rajonale, si dhe ekspertëve akademikë dhe 
mediat. Gjatë hartimit dhe redaktimit të raporteve për shtetet, Zyra për liritë fetare në botë 
është konsultuar me ekspertë për çështjet e diskriminimit dhe përndjekjes fetare, 
udhëheqës fetarë nga shumë fe të ndryshme dhe ekspertë për çështjet juridike. Parimi 
themelor me të cilin është udhëhequr puna e Zyrës ka qenë sigurimi që të gjitha 
informatat relevante të mblidhen në mënyrë sa më objektive, të hollësishme dhe të drejtë.   

Raporti do të shfrytëzohet nga shumë departamente, agjenci dhe zyra shtetërore të 
Shteteve të Bashkuara në formësimin e politikave, bërjen e diplomacisë, përgatitjen e 
përkrahjes, trajnimit dhe në shpërndarjen e burimeve tjera, si dhe të ndihmojë edhe në 
përcaktimin e shteteve të cilat kanë ushtruar ose kanë toleruar "shkelje tejet të rënda" të 
lirive fetare - këto shtete njihen edhe si "Shtete posaçërisht brengosëse".  

 

Disa fjalë për mënyrën e përdorimit 

Në rastet kur në këtë raport ceket që qeveria "i ka respektuar në përgjithësi" të drejtat e 
lirive fetare gjatë periudhës raportuese, kjo do të thotë që qeveria ka bërë përpjekje për 
mbrojtjen e lirive fetare në kuptim të plotë. Së këndejmi, "respektimi në përgjithësi" është 
niveli më i lartë i respektimit të lirive fetare në këtë raport. Nocioni i "respektimit në 
përgjithësi" përdoret për shkak se mbrojtja dhe promovimi i lirive fetare është përpjekje 
dinamike dhe nuk mund të thuhet në mënyrë kategorike që ndonjë qeveri i ka respektuar 
plotësisht të drejtat gjatë periudhës raportuese, madje edhe në rastet më të mira.  

Mirënjohjet 

Raporti për vitin 2006 e përfshin periudhën raportuese prej 01.07.2006 deri më 
30.06.2007 dhe i pasqyron përpjekjet e përkushtuara të cilat janë ndërmarrur nga qindra 
nëpunës të Shërbimit të punëve të jashtme dhe Shërbimit civil të Departamentit të Shtetit 
dhe misioneve diplomatike të Shteteve të Bashkuara në vendet e huaja. I falënderojmë 
nëpunësve të shumtë të  Shërbimit të punëve të jashtme të ambasadave dhe konsullatave 
tona në shtetet e huaja për vëzhgimin dhe promovimin e lirive fetare dhe për regjistrimin e 
detajeve për statusin e lirive fetare. Përveç këtyre përpjekjeve, dëshirojmë të shprehim 
mirënjohje edhe për punën e zellshme dhe përkushtimin e palodhshëm për liritë fetare të 
të gjithëve në Zyrën për liritë fetare në botë, puna e të cilëve e ka mundësuar publikimin e 
këtij raporti: Clarissa Adamson, Julia Becker, Judson Birdsall, Mary Anne Borst, Sandra 
Bunn-Livingstone, Cierra Burnett, Barbara Cates, Warren Cofsky, A. Jack Croddy, Doug 
Dearborn, Lauren Diekman, Augustine Fahey, Carrie Flinchbaugh, Maureen Gaffney, 
Albert Gombis, Noel Hartley, Caitlin Helfrich, Nancy Hewett, Olivia Hilton, Victor Huser, 
Emilie Kao, Justin Kern, Stephen Liston, Kathryn Lurie, Gwendolyn Mack, Courtney 
Magill, Safia Mohamoud, Joannella Morales, Aaron Pina, Danielle Polebaum, David 

Rodearmel, Deborah Schneider, Suzanne Sittichai, Rebecca Struwe, H. Knox Thames, 
dhe Gilberto Torresvela. Puna e këtyre personave e avancon çështjen e lirisë, siguron 
saktësi në raportimin tonë dhe i jep shpresë njerëzve të shtypur në mbarë botën.  

 

Hyrje 

"Liria e besimit është aq qenësore në karakterin e Amerikës, sa që ne kemi tendencë të 
përjetimit personal në rastet kur kjo liri i mohohet të tjerëve. Shteti i jonë e ka shprehur 
zërin udhëheqës në emër të çifutëve të shtypur në Bashkimin Sovjetik. Amerikanët e kanë 
mbështetur çështjen e katolikëve dhe protestantëve të cilët janë lutur fshehtazi pas 
Perdes së hekurt. Amerika ka qëndruar së bashku me myslimanët të cilët kërkojnë 
ushtrim të lirë të besimeve të tyre në vendet si Burma ose Kina".  

--Kryetari George W. Bush, 27.06.2007 

Themeluesit e shtetit tonë e kanë vendosur lirinë e besimit fetar si gurthemelin e sistemit 
kushtetues të Amerikës, duke e mishëruar atë në Amendamentin e parë të Deklaratës të 
të drejtave. Shumë paraardhës të popullit tonë kanë ikur nga përndjekja fetare dhe kështu 
kanë ardhur në Amerikë - për këtë arsye, ata e kanë kuptuar më së miri rëndësinë e lirive 
fetare.  

Ky përkushtim prezantohet në mënyrë të flaktë në pikturën në mur, të varur në njërën prej 
hyrjeve kryesore të Departamentit të Shtetit. Kjo pikturë me madhësi prej 15 me 3 metrash 
është e pikturuar nga Kindred McLeary dhe i përfaqëson liritë e besimit, fjalës së lirë, 
bashkimit dhe të shtypit (një pjesë e kësaj pikture gjendet edhe në ballinën e materialeve 
të raportit të këtij viti). Kjo pikturë në mur është përfunduar në vitin 1942, që konsiderohet 
si njëra prej periudhave më sfiduese të historisë së vendit tonë. Kjo pikturë e varur 
shërben si përkujtues i fuqishëm që madje edhe në rastet e sfidave dhe rreziqeve të 
mëdha nacionale, zemra e politikës tonë të jashtme e përfshin edhe mbrojtjen dhe 
promovimin e lirive themelore, duke filluar nga liria e besimit.  

Shtetet e Bashkuara nuk janë të vetme në këtë përkushtim për liritë fetare. Bashkësia 
ndërkombëtare vazhdimisht e ka përsëritur se liria e besimit fetar është e drejtë themelore 
e njeriut. Këto deklarata mund të hasen në Nenin 18 të Deklaratës universale të Kombeve 
të Bashkuara për të drejtat e njeriut, Nenin 16 të Dokumentit përmbyllës të Vjenës të 
Organizatës për sigurim dhe bashkëpunim në Evropë, Nenin 12 të Deklaratës amerikane 
për të drejtat e njeriut të Organizatës së shteteve amerikane dhe Nenin 9 të Konventës së 
Këshillit të Evropës për mbrojtjen e të drejtave të njeriut dhe lirive themelore.  

Është veçanërisht e rëndësishme të ceket edhe Konventa e KB-së për të drejtat qytetare 
dhe politike, me të cilin të drejtat e synuara me Deklaratën universale janë bërë të 
detyrueshme. Neni 18 parasheh që: "Gjithkush ka të drejtën e lirisë së mendimit, 
ndërgjegjes dhe besimit. Kjo e drejtë e përfshin lirinë e besimit dhe ndryshimit të tij ose 
bindjeve dhe lirinë që njeriu, qoftë vetë ose në bashkësi me të tjerët, ta manifestojë 

publikisht ose privatisht, besimin ose bindjen e vet me anë të dhënies së mësimeve, 
kryerjes së kultit dhe ceremonive fetare". Neni 18 i Konventës më tej thekson që "Askush 
nuk mund të detyrohet të bëjë veprime me të cilat shkelet liria e tij për ndryshimin e 
besimit ose bindjes së tij/saj".  

Fatkeqësisht, përderisa shumë persona dhe bashkësi luftojnë për liritë e tyre fetare, 
shumë qeveri i injorojnë obligimet e tyre ndërkombëtare. Në shumë shtete, qeveritë e 
refuzojnë pranimin dhe mbrojtjen e lirive fetare, që e shkakton vuajtjen e miliona njerëzve. 
Në disa raste, besimtarët burgosen ose keqtrajtohen fizikisht, vetëm për shkak të guximit 
të bindjeve të tyre. Në rastet tjera, personave ju refuzohet e drejta e zgjedhjes së besimit 
ose bisedimeve të lidhura me besimin e zgjedhur fetar. Një shembull bashkëkohor i 
kërcënimeve për këtë të drejtë është tendenca e ligjeve të reja, të cilat ndonëse ironike, 
në emër të tolerancës e ndalojnë diskutimin për pikëvështrimet e ndryshme fetare në 
kornizat e besimit fetar ose ndërmjet besimeve të ndryshme fetare.  

Si përgjigje ndaj këtyre dhe kërcënimeve tjera ndaj ushtrimit të lirë të besimit fetar, 
Kongresi i Shteteve të Bashkuara në vitin 1998 e ka miratuar Aktin për liritë fetare në botë. 
Ky Akt e ka rinkonfirmuar politikën e Shteteve të Bashkuara "për t'i gjykuar shkeljet e lirive 
fetare dhe për promovimin dhe përkrahjen e qeverive tjera në promovimin e të drejtës 
themelore të lirive fetare". Më e rëndësishmja është që Akti thekson që Shtetet e 
Bashkuara do ta përkrahin lirinë dhe personat e përndjekur.  

Në bazë të këtij Akti është themeluar Zyra për liritë fetare në botë (Zyra IRF) në 
Departamentin e Shtetit të SHBA-ve dhe është ngarkuar me detyrën e publikimit të 
Raportit vjetor për lirinë fetare në botë. Ky raport e përfshin mbarë botën dhe është 
katalogu më i gjerë për shkeljet e lirive fetare dhe përmirësimeve në fushën e kësaj të 
drejte themelore. Prodhimi final përmban orë të pafund të hulumtimit, dokumentacion dhe 
analiza të ambasadave dhe konsullatave të Shteteve të Bashkuara në vendet e huaja dhe 
nëpunësit e Zyrës IRF në Uashington. Për shkak të përfshirjes së gjerë dhe punës së 
zellshme, Raporti vjetor për liritë fetare në botë lexohet nga personat me fuqi dhe të 
pafuqishmit, nga viktimat e përndjekjes fetare dhe atyre të cilët kanë mundësi ta ndalojnë 
këtë përndjekje.  

Akti për liritë fetare në botë e ka dhënë bazën edhe për krijimin e pozitës së Ambasadorit 
të posaçëm për liritë fetare në botë, i cili vepron si këshilltar kryesor i Kryetarit dhe 
Sekretarit të Shtetit për avancimin e lirive fetare në botë. Roli i të Ambasadorit, i cili 
përkrahet nga Zyra IRF dhe zyrtarët tjerë të Shteteve të Bashkuara është fuqizimi i zërit të 
të pazëshëmve dhe të përndjekurve. Unë dhe nëpunësit e mi i nxisim qeveritë, pa dallim 
se a janë aleate ose kundërshtare, për parashtrimin e brengave për shkeljet e 
shumëllojshme të lirive fetare. Ne gjithashtu punojmë edhe me qeverinë tonë, për të 
siguruar që politika e jashtme e Shteteve të Bashkuara e pasqyron përkushtimin historik të 
vendit tonë ndaj lirive fetare.   

Fatmirësisht, kombi ynë dhe Departamenti i Shtetit udhëhiqen nga persona të cilët janë 
thellësisht të përkushtuar për këtë çështje. Si Kryetari Bush ashtu edhe Sekretarja e 
Shtetit Rice kanë bërë shumë punë për promovimin e lirive fetare në botë. Edhe Kongresi 

ka qenë aleat i vendosur në theksimin e shkeljeve dhe nxitjen e përmirësimeve në shumë 
vende. Edhe organizatat joqeveritare dhe grupet fetare janë partnerë të çmuar të punës 
tonë. Ky botim i nëntë i Raportit vjetor për liritë fetare në botë është dëshmi për 
përkushtimin e udhëheqësve dhe qytetarëve tanë për këtë çështje.  

Raporti vjetor për liritë fetare në botë është rezultat natyror i historisë së vendit tonë dhe 
pasqyrë aktuale e vlerave tona. Kjo është cekur edhe nga Sekretari i Shtetit Rice: "Ne 
mendojmë për shumë besimtarë të cilët mund vetëm t'i pëshpëritin Zotit në shenjtëroret e 
fshehta të ndërgjegjes së tyre, për shkak se frikohen nga përndjekja për shkak të besimit 
fetar", duke përfunduar që "qeveria nuk ka asnjë të drejte të ndërhyjë mes personit dhe të 
Plotfuqishmit".  

Janë bërë përpjekje të shumta për mbrojtjen e lirive fetare në Shtetet e Bashkuara dhe 
mbarë botën. Por, për fat të keq, shumë njerëz nuk kanë mundësi t'i ushtrojnë liritë fetare 
dhe vuajnë për shkak të besimit të tyre, ndonjëherë edhe të burgosur ose nën dhunë. Kjo 
njohuri është forcë shtytëse për punën tonë të Raportit vjetor dhe frymëzim i përkushtimit 
tonë për punën drejt ditës kur të gjithë njerëzit do ta gëzojnë këtë të drejtë të rëndësishme 
të njeriut.   

John V. Hanford III, i Dërguar i posaçëm për liritë fetare në botë 

 
Përmbledhje e shkurtër 

Raporti vjetor 

Qëllimi i këtij raporti për liritë fetare është të dokumentohen veprimet e qeverive - të cilat e 
shtypin shprehjen e lirë fetare, i përndjekin besimtarët e pafajshëm ose e tolerojnë dhunën 
ndaj pakicave fetare, si dhe qeverive të cilat i respektojnë, mbrojnë dhe promovojnë liritë 
fetare. Ne përpiqemi të raportojmë në mënyrë të drejtë dhe me saktësi për keqpërdorimet 
ndaj ithtarëve të të gjitha traditave dhe besimeve fetare. Qeveritë për të cilat raportojmë 
shtrihen prej qeverive të cilat sigurojnë nivel të lartë të mbrojtjes për liritë fetare në 
kuptimin më të gjerë (zakonisht, këto janë shtetet me "respektim të përgjithshëm" të lirive 
fetare), deri te regjimet totalitare të cilat e synojnë kontrollimin e mendimit dhe shprehjes 
fetare dhe të cilat i konsiderojnë si rrezik grupet e caktuara ose të gjitha grupet fetare.  

Promovimi i lirive fetare është synimi qenësor i politikës së jashtme të Shteteve të 
Bashkuara dhe është pjesë e misionit të Departamentit të Shtetit të SHBA-ve. Përkushtimi 
i Shteteve të Bashkuara për liritë fetare dhe standardet ndërkombëtare të drejtave të 
njeriut theksohet edhe në dokumentet e ndryshme, si për shembull Neni 18 i Deklaratës 
universale për të drejtat e njeriut, ku ceket qartë të të gjithë kanë të drejtë për liri të 
mendimit, ndërgjegjes dhe besimit. Si mënyrë e shprehjes së përkushtimit tonë të thellë 
për këto liri,  Departamenti i Shtetit e mbikëqyrë përndjekjen dhe diskriminimin fetar në 
mbarë botën, jep rekomandime dhe realizon politika ndaj rajoneve ose shteteve të 
caktuara dhe i zhvillon programet për liritë fetare. Përmes diplomacisë transformacionale, 
Shtetet e Bashkuara tentojnë ta promovojnë lirinë e besimit dhe ndërgjegjes në botë si e 

drejtë themelore e njeriut dhe burim stabiliteti për të gjitha shtetet. Në këtë drejtim, bëhen 
përpjekje për përkrahjen e demokracive të posakrijuara për zbatimin e lirisë së besimit 
dhe ndërgjegjes, përkrahjen e organizatave fetare dhe joqeveritare për të drejtat e njeriut 
(OJQ-të), në drejtim të promovimit të lirive fetare si dhe identifikimit e promovimit të 
ndryshimeve të politikave të regjimeve të cilat i përndjekin rëndë qytetarët e tyre ose të 
tjerët, në bazë të besimit fetar.  

Shumica dërmuese e njerëzve në botë kanë besim fetar të cilin e kanë të shtrenjtë. Për 
shkak se njerëzit në përgjithësi e trajtojnë fenë si çështje me rëndësi qenësore në jetën e 
tyre, liria fetare trajtohet si e drejta më e rëndësishme e tyre. Në të njëjtën kohë, tendencat 
globale, dallimet rajonale, parapëlqimet lokale dhe historitë personale kanë shkaktuar 
përputhje të konsiderueshme mes identitetit fetar dhe përkatësive etnike, klasore, 
gjuhësore ose politike.  

E drejta e lirive fetare mund të shkelet në shumë mënyra - të dukshme ose të fshehta. Në 
vijim jepen pesë kategori të mënyrave, sipas të cilave mund të lehtësohet identifikimi i 
shkeljeve ose kufizimeve të lirive fetare. Në regjimet totalitare/autoritative dhe shtetet të 
cilat shfaqin armiqësi të hapur ndaj pakicave fetare ndodhin keqpërdorime dhe shtypje të 
ndryshme nga ana e agjentëve shtetërorë. Në shtetet tjera, ku ka dispozita gjegjëse ligjore 
për lirinë fetare, ndonjëherë shohim agjentë shtetërorë të cilët e anashkalojnë zbatimin e 
këtyre dispozitave përmes hetimit dhe ndjekjes së shembujve të diskriminimit shoqëror. 
Ka raste kur shtetet mund të kenë legjislativë të caktuar diskriminuese me të cilën 
favorizohen besimet më të mëdha fetare, ose mund të miratohen legjislacioni dhe politika 
me të cilat diskriminohet ndonjë numër i vogël i grupeve fetare, të cilat shteti i identifikon si 
kulte.  

Kategoria e parë dhe më e rëndë e shkeljeve është e pranishme te regjimet totalitare dhe 
autoritative, ku synohet kontrollimi i mendimit dhe shprehjes fetare. Këto regjime i trajtojnë 
disa ose të gjitha grupet fetare si armiq të shtetit, për shkak të besimit të tyre fetar ose 
pavarësisë nga pushteti qendror. Disa qeveri sillen në mënyrë armiqësore ndaj grupeve të 
caktuara dhe shpeshherë i identifikojnë ato si "rrezik për sigurinë". Është e rëndësishme 
të bëhet dallimi mes grupeve të besimtarëve fetarë të cilët i shprehin ankesat legjitime 
politike dhe atyre të cilat e keqpërdorin besimin fetar për mbështetjen e dhunës kundër 
grupeve tjera fetare ose shtetit. Ky raport i kategorizon si shkelje rastet e shtypjes së gjerë 
qeveritare të shprehjes fetare të popullit paqësor, në bazë të arsyeve të lidhura me 
çështjet e sigurisë. Për shembull, lufta kundër terrorit shfrytëzohet nga disa qeveri si 
arsyetim për shtypjen e ushtrimit paqësor të besimit fetar. Ky raport i ka vërejtur edhe 
shtetet dhe gjendjet në të cilat veprimet tejet të zellshme të pushtetit kundër besimtarëve 
të vështruar, të dyshuar për ekstremizëm, e kanë pasur efektin kryesor të kufizimit të lirive 
fetare. Për shembull, në disa shtete,ka shumë njerëz të cilët përmbahen nga shkuarja e 
shpeshtë në xhami për shkak se kanë frikë se qeveria e tyre do t'i cilësojë si ekstremistë 
fetarë.  

Kategoria e dytë e keqpërdorimeve paraqitet tek armiqësia shtetërore ndaj pakicave fetare 
ose feve të palejuara. Këto qeveri zbatojnë politika me të cilat prej ithtarëve kërkohet 
tërheqja nga besimi i tyre, tentohet që anëtarët e grupit fetar ta braktisin shtetin ose 

kërcënimi dhe ngacmimi i ndonjë grupi të caktuar fetar. Për shembull, ky raport ka vërejtur 
raste kur shtypja e shtetit ndaj ndonjë grupi fetar ka qenë e lidhur me identitetin e tyre 
etnik, për shkak se qeveria e mbizotëruar nga grupi etnik shumicë e ka shtypur besimin e 
grupit pakicë. Në raport paraqiten edhe detajet e rasteve kur qeveritë kanë përdorur 
ndonjë përkushtim fetar individual si mjet për përcaktimin e ideologjisë politike të personit 
të prekur, që ka rezultuar me kërcënimin ose ngacmimin e grupeve të caktuara fetare.  

Lloji i tretë i keqpërdorimeve rrjedh nga dështimi i shtetit për ta trajtuar diskriminimin ose 
keqpërdorimin shoqëror të ndonjë grupi të caktuar fetar. Në këto shtete, legjislacioni mund 
ta dekurajojë diskriminimin dhe përndjekjen fetare, por zyrtarët dështojnë në parandalimin 
e sulmeve, ngacmimeve ose veprimeve tjera dëmtuese ndaj grupeve fetare pakicë. 
Mbrojtja e lirive fetare nuk lidhet vetëm me ekzistimin e ligjeve dhe politikave ku liria fetare 
konfirmohet me shkrim. Në vend të kësaj, nevojitet punë aktive e qeverisë në të gjitha 
nivelet për parandalimin e keqpërdorimeve nga aktorët qeveritarë ose privatë dhe 
ballafaqimi i tyre me drejtësinë, së bashku me zhdëmtimin e viktimave në rastet e 
nevojshme. Qeveritë janë përgjegjëse për tu siguruar që agjentët e tyre nuk do të bëjnë 
shkelje të lirive fetare dhe do ta mbrojnë atë përmes sundimit të ligjit, në mënyrë me të 
cilën sigurohet mosshkelja e të drejtave nga aktorët privatë. Përveç kësaj, është e 
rëndësishme që qeveritë të krijojnë klimë të respektimit dhe tolerancës për të gjithë 
njerëzit. Ky raport i dokumenton rastet ku qeveritë kanë dështuar në parandalimin e 
shkeljeve të të drejtave fetare, ose nuk janë përgjigjur në mënyrë të qëndrueshme dhe 
zëshme ndaj shkeljeve të lirive fetare nga aktorët privatë, subjektet joqeveritare ose 
efektivët lokalë të organeve të cilat e zbatojnë ligjin. 

Kategoria e katërt i përfshin keqpërdorimet të cilat ndodhin në rastet kur qeveritë kanë 
miratuar legjislativë diskriminuese ose i kanë implementuar politikat me të cilat 
favorizohen religjionet më të mëdha, kurse të voglat vendosen në pozitë të pavolitshme. 
Këto rrethana shpesh herë paraqiten si rezultat i dominimit historik të religjionit-shumicë 
dhe paragjykimeve për ndonjë grup fetar të ri ose pakicë. Ndonëse shumica e popullatës 
ne vend mund të besojë pa ngacmime, kjo gjendje nuk mund të cilësohet si liri e vërtetë 
për zgjedhjen e besimit dhe ushtrimin e lirë të besimit fetar. Përveç kësaj, përkrahja 
qeveritare e ndonjë besimi fetar mund të rezultojë me kufizime madje edhe për besimtarët 
e religjionit shumicë, në rastet kur shteti e favorizon vetëm interpretimin e caktuar të 
religjionit në fjalë.  

Në fund, ushtrimi i diskriminimit ndaj religjioneve të caktuara duke i identifikuar si kulte ose 
sekte të rrezikshme është lloj i zakonshëm i kufizimit të lirive fetare, madje edhe në shtetet 
ku liria fetare respektohet në përgjithësi. Për shembull, ky raport i trajton edhe denoncimet 
kundër myslimanëve shiitë në shtetet myslimane me shumicë sunite dhe rastet e 
kundërta, në veçanti kur qeveritë e kanë ndërmarrur detyrën e rregullimit të besimit fetar 
dhe ushtrimit të tij, sipas njërës nga këto dy tradita fetare.   

Pjesa tjetër e përmbledhjes së shkurtër përbëhet prej dy pjesëve. Pjesa e parë jep 
përmbledhje mbi veprimet e Qeverisë së Shteteve të Bashkuara për avancimin e lirive 
fetare në botë, për secilin shtet veç e veç, në shtetet e shënuara si "Shtete posaçërisht 
brengosëse" (CPC), për shkeljet e rënda të lirive fetare.  Pjesa e dytë jep përmbledhje të 

kushteve në disa shtete, ku liria fetare është temë e interesimit të posaçëm, duke i 
përfshirë edhe shtetet posaçërisht brengosëse. Në këtë pjesë jepen informata të gjendjes 
ligjore dhe politikave relevante të secilit shtet, së bashku me shembujt e veçantë të 
keqpërdorimit nga qeveria ose hapat pozitivë të cilat i ka ndërmarrë qeveria për 
promovimin ose mbrojtjen e lirive fetare. Në shumicën e rasteve, në këto shtete është e 
pranishme ndonjë ose më tepër forma të keqpërdorimeve të lartshënuara.  

PJESA I: VEPRIMET E SHBA-VE NË SHTETET POSAÇËRISHT BRENGOSËSE  

Akti i vitit 1998 për liritë fetare në botë (Akti IRF) e parasheh shqyrtimin vjetor të gjendjes 
së lirive fetare në botë dhe identifikimin e shteteve të cilat "janë përfshirë ose kanë 
toleruar shkelje të rënda të lirive fetare" gjatë periudhës raportuese si "shtete posaçërisht 
brengosëse" (CPC). Si rezultat i përcaktimit të këtillë të këtyre shteteve, mund të vijojë 
periudha e bisedimeve, në të cilat Shtetet e Bashkuara kërkojnë të punojnë me shtetet e 
caktuara për ta ndryshuar gjendjen. Në vijim, varësisht nga rezultatet e këtyre bisedimeve, 
zgjedhet një ose më tepër veprime nga Sekretari i Shtetit, në mënyrën e paraparë nga 
Akti IRF. Opsionet ligjore për veprimet ndaj CPC-ve lëvizin prej zbatimit të sanksioneve, 
dakordimit dypalësor, deri te akti i tërheqjes. Ambasadori i posaçëm për lirinë fetare në 
botë dhe zyra e tij ndërmarrin veprime për promovimin e lirive fetare në secilin shtet CPC 
gjatë tërë vitit. Në këtë pjesë ceken veprimet e zyrtarëve tjerë të Qeverisë së Shteteve të 
Bashkuara për promovimin e lirive fetare dhe inkurajimin e qeverive të ndërmarrin hapa 
pozitivë për përmirësimin e kushteve për besimtarët fetarë. Në nëntor të vitit 2006, 
Sekretari i Shtetit i ka përcaktuar shtetet në vijim: Burma, Kina, Korea e Jugut, Irani, 
Sudani, Eritrea dhe Arabia Saudite. Për herë të parë Sekretari i Shtetit e ka përcaktuar 
edhe Uzbekistanin si CPC. Vietnami nuk është ripërcaktuar si CPC. 

PJESA II: KUSHTET E LIRIVE FETARE NË BOTË NË SHTETET KONKRETE

Në këtë pjesë jepet përmbledhja e kushteve në disa shtete, ku liria fetare është temë e 
interesimit të posaçëm. Për secilin shtet jepen informata të gjendjes ligjore dhe politikave 
relevante të secilit shtet, së bashku me shembujt e veçantë të shkeljeve nga qeveria ose 
hapat pozitivë të cilat i ka ndërmarrë qeveria për promovimin ose mbrojtjen e lirive fetare.  

Maqedonia 
Raporti i vitit 2007 për liritë fetare në botë 
Publikuar nga Byroja për demokraci, të drejtat e njeriut dhe punë 

Kushtetuta e parasheh lirinë e besimit fetar dhe Qeveria në përgjithësi e respekton këtë të 
drejtë në praktikë. Por, ligji përmban disa kufizime të praktikimit të besimit fetar, përmes 
kufizimit të regjistrimit të organizatave fetare.  

Gjatë periudhës kohore të cilin e përfshin ky raport nuk ka pasur asnjë ndryshim në 
drejtim të respektimit të lirive fetare nga Qeveria.  

Ka pasur raporte të izoluara të shkeljeve ose diskriminimit shoqëror, në bazë të besimit 
fetar ose praktikimit të tij. Kontesti i vazhdueshëm mes Kishës ortodokse serbe dhe asaj 
maqedonase mbetet i pazgjedhur.   

Përfaqësuesit e Ambasadës së Shteteve të Bashkuara kanë biseduar për propozimin e 
"Ligjit për statusin ligjor të kishës, bashkësive dhe grupeve fetare" me qeverinë dhe 
udhëheqësit fetarë disa herë dhe kanë kërkuar prej të gjitha palëve ta përkrahin ligjin i cili i 
plotëson standardet ndërkombëtare, në aspekt të respektimit të të drejtave të njeriut dhe 
lirive fetare.  

Pjesa I. Demografia fetare 

Shteti ka sipërfaqe prej 25,332 km2 dhe 2.1 milionë banorë. Dy grupet kryesore fetare në 
vend janë të krishterët ortodoksë dhe islami. Nuk ka ndërlidhje të përgjithshme mes 
përkatësisë etnike dhe fetare. Shumica e besimtarëve ortodoksë janë maqedonas etnikë 
dhe shumica e besimtarëve myslimanë janë shqiptarë etnikë. Përafërsisht 65 për qind e 
popullatës janë ortodoksë maqedonas, 32 për qind myslimanë, 1 për qind katolikë dhe 2 
për qind të gjitha besimet tjera fetare (kryesisht besimet e ndryshme protestante). 
Ekziston edhe një bashkësi e vogël çifute, anëtarët e së cilës kryesisht banojnë në Shkup.  

Misionarët e huaj janë aktivë në vend.  

Pjesa II. Gjendja e lirive fetare 

Korniza ligjore/politike 

Kushtetuta e parasheh lirinë e besimit fetar dhe Qeveria në përgjithësi e respekton këtë të 
drejtë në praktikë. Por, ligji përmban disa kufizime të praktikimit të besimit fetar, duke e 
përfshirë kufizimin e regjistrimit të organizatave fetare, krijimin e faltoreve, mbledhjen e 
kontributeve dhe vendeve ku mund të mbahen ritet fetare. Ligji parasheh dënime për 
personat ose grupet të cilët e kufizojnë të drejtën e qytetarit për tu bashkëngjitur ndaj 
ndonjë organizimi fetar ose për pjesëmarrje në rituale fetare. Kushtetuta e pranon Kishën 
ortodokse maqedonase (KOM), Bashkësinë islame, Kishën katolike të Romës, 
bashkësinë çifute dhe Kishën metodiste si "bashkësi fetare". Të gjitha grupet tjera fetare 
të regjistruara konsiderohen si "grupe fetare".  

Ligji për bashkësi dhe grupe fetare i vitit 1997 jep definime plotësuese të lirive fetare të 
cilat parashihen me dispozitën e Kushtetutës. Ky Ligj e përcakton procedurën e regjistrimit 
të organizatave fetare dhe e ndalon regjistrimin e më tepër se një organizate për 
konfesionin e njëjtë fetar. Ligji gjithashtu parasheh që organizatat fetare duhet të 
regjistrohen për ushtrimin e ceremonive fetare, marrjen e lejeve për ndërtimin e objekteve 
fetare ose kërkimin e vizave për të huajt të cilët vijnë në vend me qëllim të kryerjes së 
punës fetare. Në vitin 1998 dhe 1999 Gjyqi Kushtetues ka anuluar disa dispozita të Ligjit 
të vitit 1997, që ka krijuar konfuzion se cilat dispozita mbeten në fuqi. Ky Ligj nuk është 
implementuar në praktikë në mënyrë të vazhdueshme.   

Rregullativat parashohin që të huajt, të cilët vijnë në vend me qëllim të ushtrimit të punës 
fetare ose riteve fetare, të marrin leje nga Komisioni shtetëror për marrëdhënie me 
besimet dhe grupet fetare, me qëllim që ta marrin vizën hyrëse. Gjatë aplikimit për vizë, 
këta persona duhet t’ia parashtrojnë në Komision letrën me të cilën ftohen nga 
përfaqësuesit e organizatës fetare në vend. Komisioni pastaj e lëshon letrën me të cilën 
jepet aprovimi dhe që duhet të parashtrohet së bashku me dokumentet tjera për kërkimin 
e vizës.   

Ligji parasheh disa kufizime për vendet ku mund të mbahen ceremonitë fetare. Ai 
parasheh që ritet dhe aktivitetet fetare "mund të mbahen në kisha, xhami ose tempuj tjerë 
dhe në oborret e këtyre objekteve, në varreza dhe objektet tjera të grupit fetar". Ekziston 
dispozitë edhe për mbajtjen e shërbimeve fetare në vendet tjera, në rast se merret leja 
nga Komisioni shtetëror për marrëdhënie me besimet dhe grupet fetare, të paktën 15 ditë 
paraprakisht. Nuk kërkohet leje për ushtrimin e riteve fetare në shtëpi private. Ligji 
gjithashtu parasheh që aktivitetet ligjore "nuk duhet ta prishin rendin dhe qetësinë publike 
dhe nuk duhet të shprehin mosrespektim për ndjenjat, liritë dhe të drejtat fetare të 
qytetarëve tjerë".  

Ligji parasheh disa kufizime për mbledhjen e kontributeve, duke e kufizuar atë vetëm në 
vendet ku mbahen aktivitetet dhe ritet fetare. Këto dispozita të Ligjit nuk janë zbatuar.  

 

Pashkët, Krishtlindja ortodokse dhe Fitër Bajrami (në fund të Ramazanit) janë festa 
shtetërore. Festat tjera krishtere, islame dhe çifute nuk janë festa shtetërore, por trajtohen 
si festa fetare të parapara nga Qeveria për besimtarët e këtyre feve.  

Ligji për arsim e ndalon themelimin e shkollave fillore private, duke i përfshirë edhe 
shkollat e famullisë dhe nuk i lejon prindërit t'i sigurojnë fëmijëve mësimdhënie në shtëpi. 
Por, nuk ka kufizime për arsimin fetar në lokalet fetare, si për shembull në kisha ose 
xhami. Fëmijët nën moshën dhjetë vjeçare nuk mund të vijojnë ligjërata fetare pa lejen e 
prindërit ose kujdestarit ligjor.  

Më 16 prill 2007, Kuvendi i ka miratuar amendamentet ndaj Ligjit për arsim, me të cilin 
lejohet arsimi fetar në shkollat publike, duke filluar nga klasa e gjashtë e shkollës fillore, 
kur nxënësit janë mesatarisht në moshën 12 vjeçare. Ligjëratat fetare nuk janë të 
detyrueshme, prindërit dhe nxënësit duhet ta shprehin dakordimin e tyre dhe të 
përcaktohen se cilat ligjërata fetare dëshirojnë t'i vijojnë. Ligji nuk e kufizon llojin ose 
numrin e besimeve fetare të cilat mund të ligjërohen. Këto ligjërata mund të jenë për tema 
që lëvizin prej praktikimit fetar, historisë së besimit fetar, deri tek etika. Amendamentet e 
reja janë planifikuar të zbatohen me fillimin e vitit shkollor 2008/2009.  

Kufizimet e lirive fetare 

Politika dhe praktika qeveritare ka kontribuar në praktikimin e lirë të fesë, në përgjithësi. 
Por, kufizimet e Ligjit për bashkësi dhe grupe fetare janë aplikuar edhe më tej ndaj grupit 

 10 



të njohur si "Kryepeshkopata ortodokse e Ohrit" e cila e mohon autoqefalinë e 
vetëshpallur të KOM-it (që nuk njihet as nga kishat tjera ortodokse). Grupi skizmatik i 
udhëhequr nga peshkopi i shkarkuar nga detyra i KOM-it, Jovan Vranishkovski, është i 
pranuar nga Kisha ortodokse serbe si kryepeshkopatë. Por, ky grup edhe më tej vepron si 
grup i paregjistruar në shtet, pas refuzimit të kërkesës për regjistrim në vitin 2004 nga ana 
e Komisionit shtetëror për marrëdhënie me besimet dhe grupet fetare dhe refuzimin e 
ankesës nga Gjyqi Suprem në vitin 2005. Anëtarët e grupit kanë raportuar për vëzhgim 
dhe ngacmim qeveritar, për shkak të besimeve të tyre fetare.  

Komisioni nuk ka pranuar aplikacione të reja për regjistrimin e ndonjë grupi fetar gjatë 
periudhës që përfshin ky raport. Më 10.01.2007, Gjyqi Kushtetues e ka konfirmuar 
vendimin e Komisionit të marrur në vitin 2006, me të cilin është refuzuar aplikacioni i 
Lëvizjes reformiste adventiste. Komisioni ka cekur disa arsye për këtë refuzim, duke e 
përfshirë edhe dispozitën ligjore sipas të cilës për secilin konfesion mund të regjistrohet 
vetëm një grup. Komisioni ka shfrytëzuar argumente të ngjashme edhe për refuzimin e 
aplikacionit të Lëvizjes së lirë protestante në vitin 2006. Në fund të periudhës raportuese 
ankesa e këtij grupi ka qenë në shqyrtim e sipër në Gjyqin Suprem.  

Kishat dhe xhamitë shpeshherë ndërtohen pa lejet e duhura ndërtimore. Megjithatë, 
Qeveria zakonisht nuk ndërmerr veprime ndaj grupeve fetare të cilat kanë ndërtuar 
objekte pa leje. Në të kaluarën, disa grupe protestante nuk kanë pasur mundësi për 
marrjen e lejes për ndërtimin e objekteve të reja kishtare, shpesh herë për shkak të 
komplikimeve burokratike me të cilat ballafaqohen të gjitha ndërtimet e reja, qofshin ato 
fetare ose sekulare. Disa organizata lokale për të drejtat e njeriut kanë cekur që 
organizatat fetare të cilat kanë paraqitur probleme gjatë marrjes së lejeve ndërtimore, 
shpesh herë nuk i kanë respektuar procedurat gjegjëse ligjore për marrjen e lejes. 
Sidoqoftë,  anëtarët e Dëshmitarëve të Jehovës i kanë akuzuar zyrtarët qeveritarë për 
diskriminimin e grupit të tyre fetar, përmes refuzimit të lëshimit të lejes fetare, ndonëse 
grupi ka qenë i regjistruar paraprakisht dhe dokumentacioni ka qenë i siguruar.  

Problemi i kthimit të pronës fetare e cila ka qenë e shpronësuar nga qeveria e Ish-
Jugosllavisë nuk është zgjidhur plotësisht. Shumë bashkësi fetare kanë pasur arsye të 
shumta ose prona tjera të shpronësuara nga regjimi komunist dhe nuk e kanë rikthyer tërë 
pronësinë mbi pronën e marrur. Pronësia e pothuajse të gjitha kishave dhe shumë 
xhamive i është kthyer bashkësive fetare respektive, por kjo nuk ka ndodhur për pjesën 
më të madhe të pronës së mbetur. Kërkesat për kthimin e pronësisë ose kompensim janë 
të komplikuara për shkak se prona e marrur e ka ndërruar pronarin disa herë ose ka qenë 
e eksploatuar. Bashkësia islame e Maqedonisë (BIM) ka cekur që nuk është në gjendje ta 
rikthejë të drejtën e shfrytëzimit të disa xhamive për të cilat Qeveria është dakorduar se do 
t'i kthejë. Përveç kësaj, BIM ka pohuar se në disa raste Qeveria e ka shtyrë procesin e 
kthimit përmes shitjes ose fillimit të ndërtimit të ri në pronën e kontestuar dhe duke e 
hetuar arsyen ligjore historike të BIM-it për pronat fetare. BIM dhe KOM kanë paraqitur 
vështirësi të mëdha në marrjen e pronësisë mbi pronën e pronësuar paraprakisht, në rast 
se prona është në lokacion të pëlqyeshëm për investuesit ose afaristët, kryesisht në zonat 
urbane.  

Bashkësia çifute ka vazhduar të punojë me Qeverinë për kthimin e plotë të pronës 
individuale të konfiskuar nga qeveria e ish-Jugosllavisë. Ligji për denacionalizim i vitit 
2000 ka krijuar një sistem për kthimin e pronës individuale dhe të bashkësisë dhe një fond 
për kompensimin e viktimave të Holokaustit pa trashëgimtarë. Bashkësia çifute është 
grupi i vetëm fetar të cilit i është kthyer plotësisht prona e bashkësisë. Por, procesi i 
kthimit të pronës individuale edhe më tej mbetet i ngadalshëm, kryesisht për shkak të 
dokumentacionit voluminoz i cili kërkohet për ta dëshmuar rrjedhën e pronësisë dhe 
mungesën e trashëguesve. Ndërtimi i Qendrës memoriale të Holokaustit për çifutët e 
Maqedonisë, që është nisur vitin 2005 me kthimin e pronës dhe fondin në pajtim me Ligjin 
për denacionalizim, ka filluar ngadalë në fundin e vitit 2006.  

Bektashitë, grupi islamik sufi e ka paditur Qeverinë për dështim të kthimit të kompleksit të 
Bektashive në Tetovë, të njohur si Arabati Baba Teqe, që është nacionalizuar në Ish-
Jugosllavi. Bektashitë e kanë paditur edhe BIM-in, anëtarët e armatosur të së cilës kanë 
marrur një pjesë të këtij kompleksi në vitin 2002. Në fund të periudhës raportuese, BIM 
edhe më tej e ka mbajtur këtë pronë. BIM ka pohuar që kjo pronë ju takon atyre, për 
shkak se bektashitë janë "sektë" e islamit. Por, bektashitë janë të regjistruar si grup i 
posaçëm fetar dhe pohojnë që kjo pronë i takon vetëm bashkësisë bektashi dhe jo 
bashkësisë islame në tërësi. Kontestimi ka vazhduar edhe në përfundimin e periudhës 
raportuese.  

 

Shkeljet e lirive fetare 

Më 25.04.2007, Jovan Vranishkovski, udhëheqës i "Kryepeshkopatës ortodokse të Ohrit" 
është liruar nga burgu pas kryerjes së dënimit me kohëzgjatje prej 9 muajve nga gjithsej 
12 muaj të dënimit me burg për shkak të shpërdorimit të mjeteve financiare. Ai e ka filluar 
kryerjen e dënimit më 08.08.2006 pasi që është dënuar për shpërdorimin e $72,000 
(€54,000), që i ishin dhënë donacion KOM-it. Vranishkovski edhe më tej ka pohuar që nuk 
i ka shpërdorur të hollat dhe se dënimi është rezultat i diskriminimit për shkak të besimit 
fetar të tij. Më 22.02.2007 Gjyqi i Velesit e ka pranuar ankesën e Vranishkovskit për lirim 
të hershëm për shkak të sjelljes së mirë. Vranishkovski është liruar dhe deri në fund të 
periudhës raportuese nuk është burgosur më. Pas lirimit të tij nga burgu, përfaqësuesi i 
"Kryepeshkopatës ortodokse të Ohrit" ka thënë që zyrtarët qeveritarë edhe më tej 
refuzojnë ta kthejnë pasaportën e Vranishkovskit.  

Më 10.04.2007, Vranishkovski është ballafaquar për herë të dytë me padi tjetër për 
shpërdorimin e pretenduar të $410,000 (€324,000) të mjeteve të KOM-it, në kohën kur ai 
ka qenë peshkop i KOM-it. Vranishkovski paraprakisht ka kaluar 7 muaj në burg nga 
dënimi me kohëzgjatje prej 18 muajve, për shkak të dënimit të shprehur në vitin 2004 për 
"nxitjen e urrejtjes fetare ose etnike". Vendimi i Gjyqit Suprem i miratuar në vitin 2006 e ka 
zvogëluar dënimin në periudhën e kryer në burgim dhe e ka suspenduar dënimin tjetër për 
"ushtrimin e rrejshëm të pushtetit fetar". Dënimi me kohëzgjatje prej 18 muajve është 
bazuar mbi akuzat se Vranishkovski ka mbajtur shërbesa private fetare në bashkësi me 
Kishën ortodokse serbe dhe që ka qenë përgjegjës për përmbajtjen e kalendarit fetar, ku 

KOM përshkruhet si "kalaja e fundit e komunizmit", kurse besimtarët e saj si heretikë. 
Dënimi i suspenduar ka rrjedhur nga akuzat e ngritura në vitin 2003, sipas të cilave 
Vranishkovski është akuzuar për pagëzimin e një të afërmi të tij në një kishë të KOM-it 
afër Manastirit. Organet e pushtetit kanë pohuar që kjo vepër është ndërhyrje pa leje dhe 
"ushtrim i rrejshëm i pushtetit fetar", për shkak se ai paraprakisht ka qenë i shkarkuar nga 
KOM-i dhe nuk ka pasur autorizim për kryerjen e riteve fetare në këtë kishë.  

Në dhjetor të vitit 2006, Dëshmitarët e Jehovës kanë paraqitur ngacmimin e disa 
anëtarëve të tyre në Kërçovë nga ana e policisë. Incidentet janë paraqitur tek zyrtarët në 
drejtorinë qendrore të Ministrisë së punëve të brendshme, të cilët kanë punuar me policinë 
lokale dhe anëtarët e grupit fetar. Rezultati ka qenë vizita e parë e Drejtorit të Komisionit 
shtetëror për marrëdhënie me besimet dhe grupet fetare në selinë e grupit në Shkup. 
Udhëheqësit e bashkësisë së Dëshmitarëve të Jehovës kanë raportuar që gjendja është 
zgjidhur në mënyrë të kënaqshme.   

Në kohën e qëndrimit në burg, Jovan Vranishkovski është konsideruar nga disa 
organizata për të drejtat e njeriut si i burgosur për arsye fetare. Nuk janë paraqitur raste 
tjera për të burgosur tjerë fetarë në vend.  

 

 

Ndërrimi i dhunshëm i besimit fetar 

Nuk ka pasur raporte të ndërrimeve të dhunshme të besimit fetar, duke e përfshirë edhe 
shtetasit e mitur të SHBA-ve, të cilët janë rrëmbyer ose marrur ilegalisht nga Shtetet e 
Bashkuara ose të cilëve u është refuzuar kthimi në Shtetet e Bashkuara. 

Anti-Semitizmi 

Udhëheqësit çifutë kanë raportuar disa raste kur persona të paidentifikuar kanë shënuar 
me pulverizim grafite ose simbole me përmbajtje naziste në qytetin e Shkupit, Manastirit 
dhe Shtipit. Organet kanë reaguar në mënyrë adekuate ndaj incidenteve dhe kanë besuar 
që dorasit nuk i takojnë ndonjë grupi të organizuar, por të rinj të cilët veprojnë vetëm.  

Përmirësimet dhe zhvillimet pozitive në drejtim të lirive fetare  

Pas marrjes së mandatit në shtator të vitit 2006, Qeveria i ka shtuar përpjekjet për të 
vendosur kontakt me bashkësitë e ndryshme fetare. Si shembuj konkretë mund të ceken 
prania e nivelit të lartë qeveritar në ceremonitë dhe ngjarjet e ndryshme fetare dhe 
komunikimi i shtuar me bashkësitë fetare, kryesisht përmes Komisionit shtetëror për 
marrëdhënie me besimet dhe grupet fetare. 

Pjesa III. Keqpërdorimet dhe diskriminimi shoqëror 

Ka pasur disa raporte të izoluara të keqpërdorimeve ose diskriminimit shoqëror në  bazë 
të besimit ose praktikës fetare. Më 20.05.2007 persona të paidentifikuar e kanë djegur 
xhaminë në Obednik, fshat në juglindje të vendit. Zjarri ka shkaktuar dëm të vogël dhe 
organet lokale besojnë që dorasit nuk janë nga fshati. Ky akt ka qenë rast i izoluar dhe 
nuk konsiderohet si vepër e organizuar. Bashkësia islame dhe ortodokse e kanë dënuar 
publikisht këtë sulm.   

Bektashitë kanë raportuar që më 21.03.2007 është dëmtuar një fotografi e madhe në hyrje 
të Arabati Baba Teqes dhe janë shkatërruar disa bimë dhe drunj të kompleksit. Policia e 
ka hulumtuar rastin, i ka gjetur dorasit dhe ka raportuar për shtimin e  pranisë së policisë 
në këtë kompleks. 

Më 10.02.2007, peshkopi Marko, anëtar i "Kryepeshkopatës ortodokse të Ohrit" ka 
ushtruar ceremoni fetare në varrezat publike të Manastirit, kur dy anëtarë të ndërmarrjes 
private të sigurimit, për të cilët pretendohet që janë angazhuar nga priftërinjtë e KOM-it, e 
kanë detyruar atë t'i braktisë varrezat. Marko ka refuzuar dhe rojet fizike e kanë sulmuar 
atë fizikisht, me çka ia kanë dëmtuar kemtarin fetar. Është thirrur policia lokale dhe 
pretendohet që edhe ata kanë kërkuar nga Marko që të largohet për shkak se varrezat 
janë pronë e KOM-it.  

Raportimet për rastet e izoluara të dëmtimit të Kishës ortodokse maqedonase kanë 
vazhduar edhe më tej. KOM i konsideron këto akte si incidente të vjedhjeve të vogla dhe 
nuk beson që janë motivuar nga ndonjë besim ose diskriminim fetar.  

Mohimi i vazhdueshëm i autoqefalisë së KOM-it nga ana e "Kryepeshkopatës ortodokse të 
Ohrit" dhe Kishës ortodokse serbe ka shkaktuar disa reagime të hidhëruara nga opinioni, 
mediat dhe Qeveria të cilët e kanë konsideruar këtë mohim si sulm mbi identitetin 
kombëtar të shtetit.  

Për dallim nga vitet e kaluara, nuk ka pasur raporte që studentëve të afërt me grupin e 
Vranishkovskit u është kërkuar ta braktisin shkollën teologjike ortodokse në Shkup.  

Pjesa IV. Politika e Shteteve të Bashkuara  

Ambasadori dhe përfaqësuesit e Ambasadës së Shteteve të Bashkuara janë takuar 
vazhdimisht me zyrtarët e qeverisë, udhëheqësit dhe përfaqësuesit e bashkësive të 
ndryshme fetare, për t'i trajtuar çështjet e lirive fetare dhe për ta përkrahur politikën 
qeveritare për tolerancë etnike dhe fetare. Përfaqësuesit e Ambasadës kanë biseduar për 
propozimin e Ligjit për fetë me qeverinë dhe udhëheqësit fetarë disa herë, dhe kanë 
kërkuar nga të gjitha palët ta përkrahin ligjin i cili i plotëson standardet ndërkombëtare, në 
aspekt të respektimit të të drejtave të njeriut dhe lirive fetare.  

Ambasadori dhe përfaqësuesit tjerë të Ambasadës kanë vazhduar t’i ndjekin zhvillimet që 
kane të bëjnë me rastin e "Kryepeshkopatës ortodokse të Ohrit". Për këtë çështje është 
diskutuar edhe me Kryetarin, Kryeministrin, zyrtarët e KOM-it dhe përfaqësuesit e 
"Kryepeshkopatës ortodokse të Ohrit". Zyrtarët e Ambasadës kanë kërkuar prej të gjitha 

palëve ta respektojnë lirinë fetare dhe sundimin e ligjit, si dhe maturi nga të dyja palët në 
komunikimin mes vete.  

Ambasadori ka qenë i pranishëm në ngjarjet për përkrahjen e lirisë, tolerancës dhe 
mirëkuptimit fetar, duke i përfshirë edhe ngjarjet përkujtimore të Holokaustit.  

 
Publikuar më 14.09.2007 

